
Kata 
Aluan 

YB Puan Young Syefura Othman 

Ahli Jawatankuasa APPGM-SDG; 

Ahli Parlimen Bentong (P.089) 

 

 

Bismillahirrahmanirahaim. 

Assalamualaikum warahmatullahi wabarakatuh. 

Salam sejahtera. 

 

Saya berbesar hati atas penerbitan Kompilasi Laporan Bengkel Pembangunan Kapasiti 

Kawasan Parlimen 2025. Selaku Ahli Jawatankuasa APPGM-SDG saya menyambut baik 

penerbitan Kompilasi ini, dan mengucapkan tahniah kepada pasukan Unit Pembangunan 

Kapasiti, Jabatan Penyelarasan Kawasan Parlimen, APPGM-SDG. 

 

Pembangunan negara pada akhirnya harus diterjemahkan kepada perubahan yang 

dapat dirasai oleh rakyat. Setiap kawasan Parlimen mempunyai realiti dan keperluan 

yang tersendiri. Apa yang menjadi keutamaan di sebuah kawasan mungkin berbeza 

daripada kawasan yang lain, bergantung kepada struktur ekonomi, keadaan sosial, alam 

sekitar, demografi, kemudahan serta sumber dan potensi yang terdapat di kawasan 

tersebut. Oleh itu, suara dan pengalaman masyarakat di peringkat tempatan perlu 

menjadi sebahagian daripada proses pembangunan. Dasar yang baik memerlukan 

pemahaman yang baik tentang realiti di lapangan, manakala penyelesaian yang berkesan 

memerlukan kerjasama antara mereka yang memahami dasar dengan mereka yang 

berhadapan secara langsung dengan isu tersebut. 

 

Dalam hal ini, institusi Parlimen Malaysia mempunyai kedudukan yang unik. Ahli 

Parlimen bukan sahaja membawa suara rakyat ke institusi Parlimen, tetapi turut 

memainkan peranan penting dalam menghubungkan keperluan kawasan dengan agensi 

kerajaan, pihak berkuasa tempatan dan pemegang taruh pembangunan yang lain. 

Bengkel Pembangunan Kapasiti Kepimpinan Matlamat Pembangunan Mampan anjuran Unit 

Pembangunan Kapasiti, Jabatan Penyelarasan Kawasan Parlimen, APPGM-SDG 

menyediakan satu pentas yang penting bagi mengukuhkan hubungan tersebut. Melalui 

penglibatan pelbagai pihak, isu dan cabaran setempat dapat dibincangkan secara lebih 

terbuka dan tersusun, manakala peluang untuk membina penyelesaian secara bersama 

dapat dikenal pasti. 

 

Lebih penting, proses ini menggalakkan kita untuk melihat pembangunan bukan hanya 

daripada sudut masalah, tetapi juga daripada sudut aset, kekuatan dan potensi yang 

dimiliki oleh sesebuah komuniti. Kompilasi Laporan Bengkel Pembangunan Kapasiti 

Kawasan Parlimen 2025 ini menghimpunkan sebahagian daripada pengetahuan dan 

pandangan yang diperoleh melalui proses tersebut. Ia memberikan gambaran tentang 

cabaran yang dihadapi di peringkat tempatan, di samping mengetengahkan cadangan 

dan potensi penyelesaian yang telah dikenal pasti bersama oleh pemegang taruh. 

 

Saya percaya dapatan seperti ini mempunyai nilai yang lebih luas daripada sekadar 

menjadi rekod sesuatu program. Ia boleh menjadi bahan rujukan dalam memahami 

keutamaan kawasan, memperkukuh penyelarasan antara pihak berkepentingan dan 

menyokong perbincangan berkaitan dasar serta pembangunan pada masa hadapan. 

Pembangunan mampan merupakan tanggungjawab bersama. Ia memerlukan kerajaan 

yang responsif, institusi yang berkesan, komuniti yang berdaya tahan serta kerjasama 

daripada seluruh lapisan masyarakat. 

 

Semoga usaha yang dirakamkan melalui laporan ini dapat terus memperkukuh 

hubungan antara Parlimen dan masyarakat serta menyumbang kepada pembangunan 

yang lebih inklusif, berasaskan bukti dan benar-benar berpaksikan keperluan rakyat. 

Prakata 
 

 

 

 

 

Puan Nur Rahmah Othman 

Pengarah Eksekutif APPGM-SDG 

 

 

Pembangunan mampan memerlukan lebih daripada komitmen terhadap matlamat dan 

sasaran. Ia memerlukan keupayaan untuk memahami realiti, mengenal pasti keutamaan, 

menggerakkan kerjasama dan menterjemahkan pengetahuan kepada tindakan. 

 

Dalam usaha memperkukuh penyetempatan Matlamat Pembangunan Mampan (SDGs) 

di Malaysia, APPGM-SDG mengambil pendekatan yang memberi penekanan kepada 

penglibatan di peringkat kawasan parlimen dan daerah. Pendekatan ini berasaskan 

kepada keyakinan bahawa pembangunan yang lebih berkesan perlu mengambil kira 

pengetahuan dan pengalaman yang wujud di peringkat akar umbi serta menyediakan 

ruang kepada pemegang taruh untuk menjadi sebahagian daripada proses penyelesaian. 

 

Bengkel Pembangunan Kapasiti Kepimpinan Matlamat Pembangunan Mampan merupakan 

salah satu usaha untuk mencapai tujuan tersebut. Sepanjang tahun 2025, sebanyak 28 

bengkel telah dilaksanakan dengan penglibatan Ahli-ahli Parlimen, agensi kerajaan, pihak 

berkuasa tempatan, organisasi masyarakat sivil, komuniti dan pelbagai pemegang taruh 

lain. 

 

Proses ini menghasilkan satu himpunan pengetahuan dan perspektif yang penting 

tentang isu pembangunan di kawasan parlimen. Lebih daripada sekadar mengenal pasti 

masalah, perbincangan turut memberi tumpuan kepada memahami cabaran, mengenal 

pasti intervensi sedia ada, memetakan pihak yang berkaitan dan meneroka penyelesaian 

yang berpotensi untuk dilaksanakan. 

 

Antara perkara yang semakin jelas melalui proses ini adalah hakikat bahawa cabaran 

pembangunan di peringkat akar umbi lazimnya bersifat saling berkait. Isu sosial, 

ekonomi, alam sekitar, kesejahteraan masyarakat dan tadbir urus tidak semestinya boleh 

diselesaikan melalui pendekatan satu sektor atau satu agensi sahaja. 

Keadaan ini mengukuhkan keperluan kepada pendekatan whole-of-society dan whole-of-

government, di mana penyelesaian dibangunkan melalui kerjasama antara institusi, 

agensi dan komuniti. Dalam konteks ini, peranan Parlimen adalah penting sebagai ruang 

yang menghubungkan suara rakyat, pembuat dasar dan pihak pelaksana. 

 

Dokumen laporan ini merupakan satu usaha untuk membawa dapatan daripada 

peringkat kawasan kepada gambaran yang lebih luas. Ia membolehkan persamaan isu, 

cabaran rentas kawasan dan potensi penyelesaian dikenal pasti, di samping memberikan 

perhatian kepada konteks khusus setiap lokaliti. 

 

Kompilasi Laporan Bengkel Pembangunan Kapasiti Kawasan Parlimen 2025 ini juga perlu 

dilihat sebagai satu sumber pengetahuan berasaskan pengalaman dan realiti setempat. 

Dapatan yang terkandung berpotensi menyokong perbincangan yang lebih berasaskan 

bukti dalam merangka intervensi, memperkukuh penyelarasan antara agensi serta 

mengenal pasti ruang tindakan yang boleh diteruskan. 

 

Namun, penerbitan Kompilasi ini bukan titik akhir kepada proses ini. Sebaliknya, ia 

merupakan satu titik rujukan untuk langkah seterusnya dengan menghubungkan 

dapatan kepada perancangan, perancangan kepada sumber, dan sumber kepada 

tindakan. 

 

Dalam konteks tersebut, bengkel pembangunan kapasiti perlu difahami sebagai proses 

yang berterusan. Pembinaan kapasiti bukan hanya berkaitan dengan peningkatan 

pengetahuan, tetapi juga pembinaan hubungan, kepercayaan, keupayaan untuk 

bekerjasama dan kesediaan untuk bertindak secara kolektif. 

 

APPGM-SDG merakamkan setinggi-tinggi penghargaan kepada semua Ahli-ahli Parlimen, 

kementerian dan agensi kerajaan, pihak berkuasa tempatan, organisasi masyarakat sivil, 

komuniti serta semua pemegang taruh yang telah memberikan masa, kepakaran dan 

komitmen sepanjang pelaksanaan Bengkel Pembangunan Kapasiti Kepimpinan Matlamat 

Pembangunan Mampan 2025. 

 

Semoga laporan ini dapat menjadi salah satu rujukan yang menyumbang kepada 

pengukuhan penyetempatan SDG, memperluas kerjasama antara institusi dan 

masyarakat, serta menyokong usaha membina pembangunan Malaysia yang lebih 

inklusif, berdaya tahan dan mampan. 

Pengenalan 
 

 

 

Siti Shafina Sanusi 

Penolong Pengarah &  

Ketua Fasilitator Latihan dan Pendidikan 

Jabatan Penyelarasan Kawasan Parlimen 

APPGM-SDG 

 

 

Matlamat Pembangunan Mampan (Sustainable Development Goals - SDG) menyediakan 

kerangka global bagi membentuk pembangunan yang inklusif, saksama, berdaya tahan 

dan mampan. Walau bagaimanapun, keberkesanan agenda tersebut bergantung kepada 

sejauh mana matlamat dan aspirasi global dapat diterjemahkan kepada dasar, 

perancangan dan tindakan yang bersesuaian dengan realiti masyarakat di peringkat 

tempatan. 

 

Dalam konteks Malaysia, institusi perwakilan di peringkat parlimen merupakan antara 

ruang penting yang mempertemukan masyarakat, wakil rakyat, kerajaan, agensi 

pelaksana, pihak berkuasa tempatan dan pelbagai pemegang taruh pembangunan. 

Kedudukan mereka yang paling dekat dengan komuniti memberikan kelebihan kepada 

Ahli dan Pejabat Parlimen untuk mengenal pasti isu sebenar yang dihadapi masyarakat 

serta memahami keperluan dan potensi tempatan dengan lebih dekat. 

 

Atas kefahaman tersebut, Bengkel Pembangunan Kapasiti Kepimpinan Matlamat 

Pembangunan Mampan anjuran Unit Pembangunan Kapasiti, Jabatan Penyelarasan 

Kawasan Parlimen, APPGM-SDG dilaksanakan sebagai satu pentas untuk memperkukuh 

proses penyetempatan SDG melalui penglibatan dan pembelajaran bersama di peringkat 

kawasan parlimen. Bengkel ini memberi penekanan kepada peningkatan pengetahuan 

berkaitan SDG. Ia juga membuka ruang untuk pelbagai pemegang taruh untuk mengenal 

pasti isu, menganalisis cabaran, memetakan intervensi sedia ada serta meneroka 

penyelesaian yang berpotensi dilaksanakan secara bersama. 

 

Sepanjang tahun 2025, sebanyak 28 bengkel telah berjaya dilaksanakan di 32 kawasan 

parlimen yang terlibat dengan menghimpunkan pelbagai pemegang taruh daripada 

sektor kerajaan, pihak berkuasa tempatan, masyarakat, wakil komuniti dan pihak 

berkepentingan yang lain. Kepelbagaian ini penting bagi membolehkan isu 

pembangunan dilihat daripada perspektif yang berbeza serta mengenal pasti ruang 

kerjasama yang melangkaui sempadan sektor dan institusi. 

 

Pendekatan yang digunakan turut memberi penekanan kepada peralihan daripada 

pengenalpastian isu kepada pembentukan penyelesaian. Melalui proses perbincangan 

secara berstruktur, peserta digalakkan untuk memahami hubungan antara isu, punca 

dan kesannya, mengenal pasti intervensi yang telah tersedia serta meneroka peranan 

pihak-pihak yang berkaitan dalam menangani cabaran tersebut. 

 

Dapatan daripada proses ini kemudiannya dihimpunkan dalam laporan dan disusun 

mengikut zon. Pendekatan ini membolehkan isu dan tema yang mempunyai persamaan 

dikenal pasti merentasi kawasan parlimen, pada masa sama mengekalkan konteks dan 

keunikan setiap lokaliti. Ia juga membuka ruang untuk melihat cabaran pembangunan 

bukan semata-mata sebagai isu yang terasing mengikut kawasan, tetapi sebagai 

sebahagian daripada arus atau trend yang mempunyai hubungan dan implikasi yang 

lebih luas. 

 

Kompilasi Laporan Bengkel Pembangunan Kapasiti Kawasan Parlimen 2025 ini berfungsi 

sebagai satu bentuk dokumentasi pengetahuan dan bukti daripada peringkat tempatan. 

Ia merakamkan pandangan, pengalaman dan cadangan pemegang taruh yang terlibat 

serta menyediakan asas untuk perbincangan yang lebih tersusun berkaitan intervensi 

dan tindakan susulan melalui kerjasama penyelarasan. 

 

Dalam kerangka ini, bengkel pembangunan kapasiti perlu dilihat sebagai sebahagian 

daripada proses SDG localisation yang lebih luas selain menghubungkan aspirasi 

pembangunan di peringkat global dan nasional dengan realiti, keutamaan serta kapasiti 

yang wujud di peringkat kawasan parlimen. 

 

Akhirnya, kejayaan bengkel pembangunan kapasiti tidak hanya diukur berdasarkan 

bilangan bengkel atau jumlah peserta yang terlibat. Tetapi melalui sejauh mana 

pengetahuan dan dapatan yang dihasilkan dapat menyumbang kepada tindakan yang 

lebih menyeluruh, keputusan yang lebih berasaskan bukti dan pembangunan yang lebih 

responsif terhadap keperluan masyarakat. Kompilasi ini dan laporan-laporan yang 

dimuatkan dalamnya menjadi satu langkah dalam proses tersebut.

Laporan Bengkel Pembangunan Kapasiti Kawasan Parlimen 2025 
P. 061 PADANG RENGAS 

BAHAGIAN 1 : 
Pengenalan 
Latar Belakang 

Bengkel Pembangunan Kapasiti Kepimpinan Matlamat Pembangunan Mampan (SDG) 

bertujuan untuk meningkatkan kapasiti kepimpinan dan pengetahuan agensi kerajaan 

mengenai Matlamat Pembangunan Mampan. Bengkel bagi Parlimen Padang Rengas 

telah berjaya dilaksanakan pada 23 September 2025 (Selasa) bertempat di Dewan 

Kenanga, Hotel Casuarina @ Kuala Kangsar.  

 

Seramai 13 orang peserta yang terdiri daripada pelbagai agensi kerajaan peringkat 

daerah Kuala Kangsar telah hadir. Bengkel ini turut mendapat sokongan penuh daripada 

Pejabat Daerah dan Tanah Kuala Kangsar. Jadual dibawah merupakan senarai agensi-

agensi yang telah hadir ke bengkel ini: 

 

BIL. SENARAI AGENSI 

1.  Pejabat Daerah dan Tanah Kuala Kangsar 

2.  Polis Diraja Malaysia 

3.  Pertubuhan Pergerakan Amal Bakti 

4.  Rengas Muay Club  

5.  Pertubuhan Peladang Kawasan Padang Rengas 

6.  Majlis Perbandaran Kuala Kangsar 

7.  Rubber Industry Smallholders Development Authority (RISDA) 

8.  Pejabat Penghulu Mukim Kota Lama Kiri 

9.  Jabatan Kerja Raya Daerah Kuala Kangsar 

10.  Jabatan Pengairan dan Saliran Kuala Kangsar  

Laporan Bengkel Pembangunan Kapasiti Kawasan Parlimen 2025 
P. 061 PADANG RENGAS 

 

Program ini telah dikendalikan oleh 5 orang fasilitator daripada APPGM-SDG iaitu: 

 

 

  

 

 

 

 

 

          

 

 

 

 

 

 

                     

                                            

 

 

 

 

        

Siti Shafina Sanusi 

Pegawai  
Pembangunan Kapasiti 

Nurmaisarah Mohd Asri 

Pegawai  
Pembangunan Kapasiti 

Dr. Teo Lee Ken 
Ketua Penyelidik 

Parlimen Padang Rengas  

Norazura Mohd Nor 
Pegawai Ruang Komuniti 

MySDG Zon Utara 

Zariz Firdaus Zainal 
Penyelaras Tempatan 
Parlimen Bagan Serai 

Laporan Bengkel Pembangunan Kapasiti Kawasan Parlimen 2025 
P. 061 PADANG RENGAS 

Objektif 

Objektif utama bengkel ini adalah: 

● Meningkatkan kesedaran dan pemahaman mengenai Matlamat 

Pembangunan Mampan (SDG): Bengkel ini bertujuan untuk memberikan 

pendidikan kepada peserta mengenai 17 SDG, kepentingannya di peringkat 

tempatan, serta kesannya terhadap kelestarian sosial, ekonomi, dan alam sekitar.  
 

● Menggalakkan kerjasama antara agensi dalam menangani cabaran 

pembangunan dan isu komuniti di peringkat tempatan: Pengukuhan 

kerjasama antara-agensi dapat memanfaatkan sumber secara lebih cekap, 

meningkatkan keupayaan menyelesaikan masalah, serta mewujudkan 

penyelesaian holistik yang sesuai dengan keperluan masyarakat setempat. 
 

● Mengenal pasti dan menggalakkan penglibatan agensi berautoriti serta 

pemimpin tempatan untuk menerajui pelaksanaan SDG di peringkat akar 

umbi: Mengenal pasti dan memperkasakan pemimpin tempatan, pegawai 

kerajaan daerah, dan wakil komuniti yang berpotensi menjadi penggerak utama 

SDG, memberi inspirasi kepada orang lain, serta mendorong kesan jangka 

panjang dalam komuniti mereka. 
 

● Mengintegrasikan prinsip SDG dalam proses kerja harian, tadbir urus, dan 

rangka dasar : Selain meningkatkan kesedaran dan perancangan, mengamalkan 

prinsip SDG dalam pembuatan keputusan harian dapat memastikan kelestarian 

kekal sebagai keutamaan dalam pentadbiran dan pembangunan. Ini melibatkan 

penyelarasan dasar, prosedur kerja, dan perancangan strategik dengan sasaran 

SDG, sekaligus membawa kepada perubahan institusi yang dapat meningkatkan 

kecekapan tadbir urus, pembangunan komuniti, dan pengurusan alam sekitar 

secara berterusan. 
 

Kesemua objektif ini secara kolektif menyumbang kepada membangunkan budaya 

kelestarian, memastikan bahawa SDG bukan sahaja difahami tetapi dilaksanakan secara 

aktif pada semua peringkat tadbir urus dan penglibatan komuniti. 

Laporan Bengkel Pembangunan Kapasiti Kawasan Parlimen 2025 
P. 061 PADANG RENGAS 

Kaedah Pelaksanaan 

Berikut merupakan kaedah penyampaian yang telah digunakan sepanjang program 

berlangsung: 

● Syarahan interaktif 

● Perkongsian pengalaman 

● Aktiviti dan permainan interaktif 

● Perbincangan dalam kumpulan 

● Pembentangan kumpulan 

 

Ringkasan Aktiviti yang Telah Dijalankan 

Bengkel yang telah dijalankan ini merangkumi empat (4) aktiviti utama yang berikut; 

● Aktiviti I  : Sesi pengenalan ‘ice-breaking’ 

● Aktiviti II : Pendedahan Mengenai SDG 

● Aktiviti III : Perbincangan Penyelesaian Isu Parlimen Padang Rengas 

● Aktiviti IV : Kumpulan Sokongan Penyampaian Kepimpinan Matlamat  

  Pembangunan Mampan 

Laporan Bengkel Pembangunan Kapasiti Kawasan Parlimen 2025 
P. 061 PADANG RENGAS 

BAHAGIAN 2: 
Aktiviti Bengkel 
Aktiviti I : Sesi Pengenalan (Ice-Breaking)  

Aktiviti bengkel dimulakan dengan sesi pengenalan diri melibatkan semua peserta 

memperkenalkan nama, agensi yang diwakili serta berkongsi satu fakta menarik 

mengenai diri masing-masing yang tidak diketahui umum. Sesi ini berjaya mewujudkan 

suasana yang lebih santai dan mesra kerana perkongsian latar belakang dan pencapaian 

individu telah membantu membina keserasian serta memecahkan jurang komunikasi 

dan seterusnya menyediakan asas yang positif sebelum interaksi perbincangan bengkel 

dijalankan. 

Laporan Bengkel Pembangunan Kapasiti Kawasan Parlimen 2025 

Aktiviti II : Pendedahan Mengenai SDG 

Selepas sesi ice-breaking, program diteruskan dengan pengenalan Kumpulan Rentas Parti 

Parlimen Malaysia mengenai Matlamat Pembangunan Mampan (APPGM-SDG) dan 

penjelasan yang lebih terperinci mengenai 17 Matlamat Pembangunan Mampan. Sesi ini 

menghuraikan dengan lebih mendalam peranan penting SDG dalam pembangunan 

mampan serta bagaimana agensi-agensi boleh memainkan peranan aktif dalam 

mencapai sasaran tersebut. Para peserta turut didedahkan dengan langkah-langkah 

praktikal yang boleh diambil oleh agensi untuk menyelaraskan operasi dan program 

mereka dengan prinsip-prinsip SDG.  

Aktiviti III : Perbincangan Penyelesaian Isu Parlimen Padang 

Rengas 

Pengisian aktiviti bagi sesi seterusnya adalah perbincangan antara-agensi dalam mencari 

penyelesaian isu setempat. Pembentangan isu-isu yang diperolehi hasil daripada lawatan 

pemetaan isu telah disampaikan oleh Dr. Teo Lee Ken, Ketua Penyelidik bagi Parlimen 

Padang Rengas. Isu yang telah dipilih untuk diberi perhatian dan dibincangkan adalah 

seperti berikut; 

 

BIL. TEMA KOMUNITI ISU PENERANGAN ISU 

1. Sosial Pertubuhan 

Pergerakan 

Amal Bakti 

 

Persatuan Toh 

Muay Padang 

rengas 

Pemberdayaan 

Komuniti Belia : 

Keperluan sokongan 

dan pemberdayaan 

komuniti belia untuk 

pembangunan jati diri. 

Kekurangan kemudahan 

dan tempat riadah untuk 

belia. 

Ketiadaan dana dalam 

kelestarian program untuk 

belia setempat. 

Aktiviti IV : Kumpulan Sokongan Penyampaian Kepimpinan 

Matlamat Pembangunan Mampan  

Kumpulan Sokongan Penyampaian dan Kepimpinan Matlamat Pembangunan Mampan 

merupakan satu inisiatif kolaboratif yang melibatkan kakitangan agensi kerajaan di 

peringkat negeri dan daerah di dalam sesebuah kawasan Parlimen bersama kumpulan 

pemimpin setempat dan ahli komuniti. 

 

Kumpulan ini ditubuhkan dengan tujuan untuk memastikan pelaksanaan SDG 

dilaksanakan secara menyeluruh dan inklusif sehingga ke peringkat akar umbi. Ini bagi 

memastikan tiada individu atau kelompok masyarakat yang terpinggir atau ketinggalan 

dalam proses pembangunan yang dilaksanakan. 

 

Sebagai simbolik komitmen dan sokongan terhadap penyetempatan Matlamat 

Pembangunan Mampan, bacaan ikrar telah diadakan oleh wakil-wakil agensi kerajaan 

yang hadir.  

 

 

 

 

 

 

 

 

 

 

 

Bacaan ikrar Kumpulan Sokongan Penyampaian dan Kepimpinan Matlamat Pembangunan Mampan 

Parlimen Padang Rengas oleh wakil-wakil agensi yang hadir. 

BAHAGIAN 3: 
Hasil Dapatan 
Hasil Dapatan Pertama : Inisiatif Semasa 

Hasil daripada aktiviti Pemetaan SDG yang telah dijalankan, beberapa inisiatif semasa 

telah dikenal pasti sebagai contoh kejayaan dalam mengaplikasikan prinsip SDG di 

peringkat Parlimen Padang Rengas. Pengenalpastian ini dilakukan melalui sesi 

perbincangan yang konstruktif, perkongsian maklumat yang menyeluruh serta refleksi 

mendalam daripada para peserta yang terlibat. 

 

Inisiatif semasa yang dikenal pasti merupakan hasil dapatan daripada sesi perkongsian 

pihak agensi yang hadir, di mana mereka membentangkan tindakan serta program sedia 

ada yang telah dan sedang dilaksanakan dalam skop tugas harian masing-masing. Hasil 

dapatan ini telah disusun mengikut 5 tonggak utama SDG (5 Pillars) dan matlamat SDG 

utama bagi setiap program agensi. Rajah dibawah menunjukkan 5 tonggak utama SDG:  

 

 



 

13 

Laporan Bengkel Pembangunan Kapasiti Kawasan Parlimen 2025 
P. 061 PADANG RENGAS 

Hasil perbincangan bersama wakil-wakil agensi yang telah hadir, berikut merupakan 

senarai program yang dilaksanakan oleh agensi berkaitan di Parlimen Padang Rengas 

berdasarkan 17 matlamat SDG; 

 

P1-People / Kemanusiaan 
 

 

MEMBASMI SEMUA BENTUK KEMISKINAN DI SELURUH DUNIA 

 

BIL AGENSI PROGRAM 

1. 1 

1. 

Pejabat Penghulu 

Mukim & Pejabat 

Daerah dan Tanah 

Kuala Kangsar 

● Task Force Team ditubuhkan bagi mengenal pasti 

Ahli Isi Rumah dalam sistem eKasih berdasarkan 

dua kategori sosioekonomi, iaitu miskin tegar dan 

miskin. Pengenalpastian ini membolehkan 

penyelarasan bantuan dilaksanakan secara lebih 

berfokus dan tepat, memastikan intervensi dapat 

disalurkan kepada golongan yang benar-benar 

memerlukan serta meningkatkan keberkesanan 

program kebajikan di kawasan setempat. 
 

● Pejabat Penghulu Mukim dan PDT Kuala Kangsar 

menyalurkan bantuan melalui pelbagai agensi 

termasuklah Baitulmal untuk golongan asnaf, 

bantuan di bawah Jabatan Kebajikan Masyarakat 

seperti Bantuan Kanak-kanak, Bantuan Am dan 

Bantuan Orang Tua, FELCRA dengan skim saham 

RM300.00, Kad Perak Sejahtera, serta rebat Tenaga 

Nasional Berhad.  
 

● Penyaluran bantuan ini bertujuan meningkatkan 

pendapatan isi rumah sehingga melepasi had 

Pendapatan Garis Kemiskinan (PGK) terkini. 

Seramai 312 individu tergolong dalam miskin tegar 

dan lebih 20 orang daripada 623 individu miskin di 

Kuala Kangsar telah menerima bantuan-bantuan 

ini. 
 

● Selain dari itu, inisiatif peningkatan kemahiran dan 

kerjaya dilaksanakan melalui pelbagai program 

seperti anjuran Jawatankuasa Pembangunan dan 

Keselamatan Kampung (JPKK) dengan program 

Sejati Madani, MARA melalui skim Modal 

BIL AGENSI PROGRAM 

Usahawan, Yayasan Perak dan Baitulmal bagi 

usahawan mikro. 
 

● Melalui program seperti ini, matlamat utama 

adalah melahirkan lebih ramai usahawan yang 

berkemahiran, sekali gus meningkatkan 

pendapatan individu dan keluarga serta 

menyumbang kepada pembangunan ekonomi 

setempat. 

2. Pejabat Daerah dan 

Tanah, Jabatan 

Kebajikan 

Masyarakat, 

Baitulmal, MARA 

Pelbagai inisiatif telah dilaksanakan bagi menangani 

kemiskinan dan meningkatkan kesejahteraan masyarakat, 

termasuk pemutihan eKasih, program bantuan bina baru 

atau baik pulih rumah, bantuan kewangan bulanan, Kad 

Perak Sejahtera (kad makanan), bantuan kotak makanan 

serta bantuan tandas daripada KKM. Walaupun 

pelaksanaan inisiatif ini melibatkan implikasi kewangan 

yang tinggi, langkah-langkah bersepadu ini menyumbang 

secara signifikan ke arah pengurangan kemiskinan 

sehingga hampir sifar dalam kalangan golongan sasaran. 

 

● Pemutihan eKasih 

Kerajaan melaksanakan pemutihan dan mengemas 

kini data eKasih bagi memastikan hanya individu 

yang dikategorikan sebagai miskin dan miskin tegar 

berada dalam pangkalan data itu.1Pemutihan ini 

penting bagi membolehkan kerajaan membantu 

mereka yang memerlukan, selain memastikan tidak 

ada rakyat yang layak tertinggal daripada menerima 

bantuan. Proses ini kerap dilakukan oleh pihak 

kerajaan. 

 

● Kad Perak Sejahtera (Kad Makanan) 

Kad Perak Sejahtera adalah kad bantuan khas yang 

diberikan kepada isi rumah yang tergolong dalam 

kumpulan B40, miskin dan miskin tegar. Ia 

menggantikan Kad Perak Prihatin yang terdahulu, 

namun mengekalkan matlamat yang sama iaitu 

 
1 Bernama. (2021, November 6). Pemutihan, kemas kini pangkalan data eKasih tahun depan - Mustapa. 

Astro Awani; Awani. https://www.astroawani.com/berita-malaysia/pemutihan-kemas-kini-pangkalan-data-

ekasih-tahun-depan-mustapa-329423 

BIL AGENSI PROGRAM 

memastikan rakyat yang memerlukan mendapat 

sokongan untuk memenuhi keperluan harian. Kad 

ini menggunakan sistem tanpa tunai. Penerima 

boleh membuat pembelian di kedai dan pasar raya 

yang berdaftar sebagai rakan panel program. 

 

Setiap penerima akan menerima RM100 setiap 

bulan untuk membeli barangan asas terpilih. 

Jumlah ini dimasukkan secara automatik ke dalam 

kad. Jika dihitung setahun, bantuan ini bernilai 

RM1,200 bagi setiap isi rumah.2  

 

Inisiatif ini telah dilaksanakan bermula tahun 2019 

di mana seramai 17,000 penerima telah menerima 

manfaat daripada pelaksanaan inisiatif ini, dan 

pada tahun 2025 jumlah penerima bantuan yang 

menerima manfaat telah meningkat kepada 

seramai 19,012 penerima.3 

 

 

Kad Perak Sejahtera 
Sumber: Laman Rasmi 2030 Perak Sejahtera 

 

● Bantuan Tandas daripada KKM 

Peruntukan Belanjawan 2025 akan digunakan 

untuk membaiki tandas hospital dan wad pesakit 

 
2 Perak Sejahtera 2030. (2025, December). Kad Perak Sejahtera: Inisiatif Bantuan Untuk Meringankan Kos Sara 

Hidup Rakyat Perak. Perak Sejahtera 2030. https://www.peraksejahtera.com/kad-perak-sejahtera-inisiatif-

bantuan-untuk-meringankan-kos-sara-hidup-rakyat-perak/ 
3 Perak Sejahtera 2030. (2025, March 2). Program Bantuan Kad Perak Sejahtera - Perak Sejahtera 2030. Perak 

Sejahtera 2030. https://www.peraksejahtera.com/en/program-bantuan-kad-perak-sejahtera/  

https://www.peraksejahtera.com/en/program-bantuan-kad-perak-sejahtera/

BIL AGENSI PROGRAM 

yang uzur, serta menaik taraf klinik daif dengan 

peruntukan RM300 juta. 

 

Kementerian Kesihatan Malaysia (KKM) menerima 

peruntukan kedua tertinggi sebanyak RM45.3 bilion 

untuk memastikan kemudahan perkhidmatan 

kesihatan awam yang berkualiti, selesa, dan mesra 

rakyat. 

3. Kementerian 

Kemajuan Desa dan 

Wilayah, Majlis 

Agama Islam & Adat 

Melayu Perak dan 

Jabatan Kebajikan 

Masyarakat 

● Menyelaraskan maklumat dan mengemaskini data 

dalam sistem sedia ada. Langkah ini bertujuan 

memastikan saluran bantuan dapat diagihkan 

secara lebih berfokus, tepat dan berkesan kepada 

golongan yang memerlukan, sekali gus 

meningkatkan keberkesanan program kebajikan 

dan kesejahteraan masyarakat setempat mengikut 

kumpulan sasaran serta peranan jabatan masing-

masing. 

 

 

MENGHENTIKAN MASALAH KELAPARAN, MENCAPAI SASARAN 

JAMINAN MAKANAN DAN PEMAKANAN YANG LEBIH BAIK 

SERTA MENGGALAKKAN PERTANIAN LESTARI 
 

BIL AGENSI PROGRAM/TINDAKAN 

1.  Pertubuhan 

Peladang Kawasan 

Padang Rengas 

● Pertubuhan Peladang (PP) ditubuhkan di bawah 

Akta Pertubuhan Peladang 1973 (Akta 109). Di 

Malaysia terdapat 14 buah Pertubuhan Peladang 

Negeri (PPN) dan 279 buah Pertubuhan Peladang 

Kawasan (PPK).4 
 

● PPK Padang Rengas ditubuhkan untuk 

meningkatkan taraf ekonomi dan sosial, 

menambah pengetahuan dan kemahiran, 

meninggikan hasil dan pendapatan dan membaiki 

cara hidup ahli-ahli serta mewujudkan masyarakat 

peladang yang progresif, berdikari, makmur dan 

bersepadu. 
 

 
4 Lembaga Pertubuhan Peladang. (2025). Portal Rasmi Laman Web LPP. Lpp.gov.my. 

https://www.lpp.gov.my/article/view/pengenalan-pertubuhan-peladang  

https://www.lpp.gov.my/article/view/pengenalan-pertubuhan-peladang

BIL AGENSI PROGRAM/TINDAKAN 

● PPK Padang Rengas telah menyalurkan peruntukan 

subsidi baja padi kepada pesawah, selain 

menyediakan subsidi racun dan insentif bagi 

memastikan penanaman padi dua kali setahun 

dapat dilaksanakan dengan jayanya. Langkah ini 

telah memastikan tuaian padi mencukupi sebagai 

bekalan beras berterusan kepada negara, pada 

masa yang sama menjamin pendapatan pesawah 

serta membuka peluang pekerjaan secara 

berterusan kepada pesawah dan penduduk 

setempat. 
 

● Selain daripada itu, PPK Padang Rengas turut 

menganjurkan program Jualan Agro Madani pada 

23 Januari 2025 yang diadakan di Tapak 

Perkarangan Bangunan Pejabat PPK Padang 

Rengas.  

 

 
Sekitar Program Jualan Agro Madani 
Sumber: Facebook PPK Padang Rengas 

MEMASTIKAN KEHIDUPAN YANG SIHAT DAN MENGGALAKKAN 

KESEJAHTERAAN PADA SEMUA PERINGKAT UMUR 

 

BIL AGENSI PROGRAM/TINDAKAN 

1.  Rengas Muay Club ● Pusat Latihan Muay Thai 

Rengas Muay Club mewujudkan sebuah pusat 

latihan Muay Thai sebagai inisiatif pembangunan 

komuniti dengan tujuan memberi pendedahan dan 

pendidikan seni bela diri kepada masyarakat 

setempat. Penubuhan pusat latihan ini bukan 

sahaja menyediakan ilmu dan kemahiran seni bela 

diri, malah turut menggalakkan pengamalan gaya 

hidup sihat dalam kalangan komuniti, khususnya 

golongan belia, sekali gus membantu menjauhkan 

mereka daripada amalan merokok serta 

penyalahgunaan bahan terlarang. Melalui 

penyertaan dalam aktiviti latihan yang berstruktur, 

komuniti juga memperoleh pendidikan berterusan 

berkaitan disiplin, kesihatan fizikal dan nilai positif 

yang terkandung dalam seni bela diri. 

 

Muay Thai berasal dari Thailand sebagai seni bela 

diri tradisional yang pada asalnya digunakan oleh 

tentera Siam untuk mempertahankan diri dalam 

peperangan. Ia menggunakan teknik lapan anggota 

badan iaitu tangan, siku, lutut dan kaki. Seiring 

perkembangan zaman, Muay Thai berkembang 

daripada seni tempur kepada sukan yang teratur 

dengan peraturan dan pertandingan rasmi. Kini, 

Muay Thai diiktiraf di peringkat antarabangsa 

sebagai sukan moden yang masih mengekalkan 

nilai budaya, ritual dan tradisi masyarakat 

Thailand.5 

 
5 History of Muaythai – International Federation of Muaythai Associations. (2019). International Federation of 

Muaythai Associations. https://muaythai.sport/history-of-muaythai/  

https://muaythai.sport/history-of-muaythai/


 

19 

Laporan Bengkel Pembangunan Kapasiti Kawasan Parlimen 2025 
P. 061 PADANG RENGAS 

BIL AGENSI PROGRAM/TINDAKAN 

 
Aktiviti Mingguan Rengas Muay Club 
Sumber: Facebook Persatuan Pergerakan Amal Bakti - PPAB 

 

 

MENCAPAI KESAKSAMAAN GENDER DAN MEMPERKASA 

SEMUA GOLONGAN WANITA 

 

BIL AGENSI PROGRAM/TINDAKAN 

1.  Pertubuhan 

Pergerakan Amal 

Bakti 

● Pertubuhan Pergerakan Amal Bakti telah 

mengambil inisiatif dengan menghantar serta 

menambah bilangan jurulatih wanita bagi 

memastikan penglibatan wanita dalam sukan Muay 

Thai dapat dilaksanakan secara inklusif dan selesa. 
 

● Langkah ini secara tidak langsung dapat 

mengelakkan diskriminasi dalam kalangan wanita, 

di samping menggalakkan penyertaan yang lebih 

aktif serta mewujudkan persekitaran latihan yang 

adil dan mesra gender dalam bidang sukan 

berkenaan. Buktinya, sukan ini mendapat 

sambutan yang baik dalam kalangan wanita dan 

kanak-kanak perempuan di Padang Rengas melalui 

penyertaan mereka dalam Rengas Muay Club. 

BIL AGENSI PROGRAM/TINDAKAN 

 
Peserta Ujian Asas Muaythai Tahap 1 
Sumber: Instagram Rasmi Pertubuhan 

Pergerakan Amal Bakti6 

 

 

 

MENGGALAKKAN PERTUMBUHAN EKONOMI YANG MAMPAN, 

MENYELURUH DAN MAMPAN, GUNA TENAGA PENUH DAN 

PRODUKTIF SERTA PEKERJAAN YANG BAIK UNTUK SEMUA 

 

BIL AGENSI PROGRAM/TINDAKAN 

1.  RISDA (Pihak 

Berkuasa Kemajuan 

Pekebun Kecil 

Perusahaan Getah) 

● Penyediaan bantuan Aktiviti Ekonomi Tambahan 

(AET) atau keusahawanan kepada pekebun kecil 

serta ahli isi rumah pekebun kecil merupakan 

antara langkah strategik bagi meningkatkan 

sumber pendapatan alternatif selain bergantung 

sepenuhnya kepada hasil getah. 
 

● AET merupakan salah satu inisiatif RISDA di bawah 

Program Pembangunan Usahawan yang direka bagi 

membantu meningkatkan jumlah pendapatan 

serumah pekebun kecil melalui aktiviti perniagaan. 

Ini selaras dengan Model Perancangan Strategik 

RISDA (MPSR) bagi tahun 2020 – 2025.7 AET 

membolehkan pekebun kecil berjinak-jinak dalam 

pelbagai industri berbeza, namun empat industri 

 
6 Pertubuhan Pergerakan Amal Bakti on Instagram: “Selesai menjalani ujian asas muaythai tahap 1 Tahniah 

kepada semua anak-anak hebat! Kejayaan ini bukan sekadar markah atau piala, tetapi bukti bahawa usaha dan 

disiplin akan membawa hasil. Teruskan melangkah dengan semangat, rendah diri, dan rasa syukur. Dunia ini 

perlukan lebih ramai anak muda yang berani bermimpi dan berbuat baik seperti kalian.” (2017). Instagram. 

https://www.instagram.com/p/DPsy2KwD0Ul/?img_index=1  
7 Suara RISDA. (2022, December 9). Jana Pendapatan dengan Aktiviti Ekonomi Tambahan - Suara Risda. Suara 

Risda. https://www.suararisda.my/blog/jana-pendapatan-dengan-aktiviti-ekonomi-tambahan-02  

P2-Prosperity / Kemakmuran 

https://www.instagram.com/p/DPsy2KwD0Ul/?img_index=1
https://www.suararisda.my/blog/jana-pendapatan-dengan-aktiviti-ekonomi-tambahan-02

BIL AGENSI PROGRAM/TINDAKAN 

telah digariskan sebagai industri yang diutamakan 

oleh RISDA; 

- Industri Perkhidmatan 

- Industi Makanan 

- Industri Pembuatan 

- Industri Pertanian 

 

● Bantuan ini dicadangkan diberikan secara one-off 

dengan nilai sehingga RM20,000 dalam bentuk 

barangan atau aset perniagaan, selaras dengan 

sasaran RISDA untuk membolehkan pekebun kecil 

mencapai pendapatan sekurang-kurangnya 

RM2,500 sebulan menjelang tahun 2025. 
 

● Pelaksanaan bantuan AET ini dijangka dapat 

meningkatkan pendapatan isi rumah pekebun kecil 

secara mampan, khususnya melalui penglibatan 

dalam aktiviti keusahawanan yang menjana 

pendapatan berterusan. 
 

● Sehingga Ogos 2025, seramai 375 orang pekebun 

kecil telah menerima bantuan AET, manakala 

seramai 100 orang penerima dikenal pasti telah 

mencapai tahap pendapatan RM2,500 sebulan dan 

tertakluk kepada cukai pendapatan hasil daripada 

aktiviti keusahawanan yang dijalankan. 

2.  Pertubuhan 

Pergerakan Amal 

Bakti 

● Pusat Latihan Komuniti 

Pertubuhan Pergerakan Amal Bakti telah 

mewujudkan pusat latihan komuniti sebagai 

platform untuk meningkatkan kemahiran serta 

memberi peluang kepada jurulatih menambah 

pendapatan melalui penganjuran kelas dan 

program latihan yang tersusun.  

3.  Jabatan Tenaga 

Kerja & PERKESO 

● Inisiatif Jabatan Tenaga Kerja dan PERKESO 

menumpukan kepada peluasan peluang pekerjaan 

kepada penduduk tempatan melalui pengawalan 

pengambilan tenaga kerja asing, di samping 

memperbanyakkan ruang dan akses kepada latihan 

Pendidikan dan Latihan Teknikal dan Vokasional 

(TVET) bagi meningkatkan kebolehpasaran tenaga 

kerja tempatan. Selain itu, inisiatif ini turut 

merangkumi penyediaan geran kepada Industri 

Kecil dan Sederhana (IKS) serta usaha 

mengurangkan kerenah birokrasi dalam proses 

pemberian lesen perniagaan IKS bagi 

menggalakkan pertumbuhan sektor 

keusahawanan. 
 

● Pelaksanaan menyeluruh inisiatif ini dijangka 

mampu meningkatkan ekonomi penduduk 

setempat, mengurangkan kadar pengangguran, 

dan seterusnya menurunkan kadar kemiskinan 

secara berperingkat dan mampan. 

4.  Majlis Perbandaran 

Kuala Kangsar 

● Majlis Perbandaran Kuala Kangsar menggalakkan 

serta menyediakan kemudahan yang menyokong 

pelaksanaan aktiviti perniagaan dan industri secara 

terancang bagi merangsang pembangunan 

ekonomi setempat. Usaha ini bukan sahaja 

membuka lebih banyak peluang pekerjaan kepada 

penduduk setempat, malah turut menyumbang 

kepada peningkatan aktiviti ekonomi dan 

kesejahteraan masyarakat secara keseluruhan. 

 

 

MENJADIKAN BANDAR DAN PENEMPATAN MANUSIA LEBIH 

MENYELURUH, SELAMAT, BERDAYA TAHAN DAN MAMPAN 

 

BIL AGENSI PROGRAM/TINDAKAN 

1.  Majlis 

Perbandaran 

Kuala Kangsar 

● Perancangan yang teratur telah dirangka bagi 

pembangunan skim perumahan baharu dengan 

menitikberatkan pelaksanaan sistem perbandaran 

moden yang selari dengan pelan-pelan 

pembangunan semasa. Pendekatan ini memastikan 

akses perumahan kepada kemudahan asas 

disediakan secara terancang dan sistematik, sekali 

gus meningkatkan kualiti hidup serta kesejahteraan 

penduduk setempat. 

2.  Jabatan Kerja Raya 

Kuala Kangsar 

● Pembaikan Sekolah Daif 

Pembaikan menyeluruh terhadap sekolah daif di 

Sekolah Kebangsaan Ulu Kenas, Kuala Kangsar 

telah dilaksanakan bagi memastikan persekitaran 

pembelajaran yang lebih selesa dan selamat 

kepada murid. Penambahbaikan infrastruktur 

sekolah ini menjadikan suasana pembelajaran lebih 

kondusif, sekali gus meningkatkan minat dan 

motivasi pelajar untuk hadir ke sekolah serta 

mengikuti sesi pembelajaran dengan lebih 

berkesan. 

3.  Jabatan Pengairan 

dan Saliran 

● Rancangan Tebatan Banjir Daerah Kuala 

Kangsar  

Rancangan Tebatan Banjir Daerah Kuala Kangsar 

dilaksanakan bagi meningkatkan keselesaan dan 

kesejahteraan hidup penduduk setempat dengan 

mengurangkan kerosakan akibat banjir. Selain 

melindungi kediaman dan harta benda, rancangan 

ini turut menyokong peningkatan aktiviti ekonomi, 

khususnya dalam sektor perindustrian dan hasil 

pertanian penduduk, serta meningkatkan nilai 

hartanah di kawasan terlibat. 

4.  Jabatan Kerja Raya 

Kuala Kangsar 

 

● Pembinaan Jalan Baru  

JKR Kuala Kangsar mencadangkan pembinaan jalan 

baharu di Kampung Kati bagi meningkatkan tahap 

perhubungan dan aksesibiliti kawasan tersebut. 

Pelaksanaan projek ini dijangka dapat membuka 

lebih banyak peluang ekonomi dan sosial kepada 

penduduk kampung, di samping menyumbang 

kepada peningkatan pendapatan melalui 

kemudahan pergerakan, akses kepada pasaran, 

serta sokongan kepada aktiviti keusahawanan dan 

pembangunan setempat. 

 

 

 

MENGGALAKKAN PEMBENTUKAN MASYARAKAT YANG AMAN 

DAN MENYELURUH UNTUK PEMBANGUNAN MAMPAN, 

MENYEDIAKAN AKSES KEPADA KEADILAN UNTUK SEMUA DAN 

MEMBINA INSTITUSI YANG BERKESAN, BERTANGGUNGJAWAB 

DAN MENYELURUH PADA SEMUA PERINGKAT  

 

BIL AGENSI PROGRAM/TINDAKAN 

1.  Polis Diraja Malaysia  

(PDRM) 

● Community Policing Program 

Program Community Policing (Polisi Komuniti) 

adalah pendekatan keselamatan yang melibatkan 

kerjasama erat antara pihak polis dan komuniti 

untuk mencegah jenayah, meningkatkan 

keselamatan dan mewujudkan hubungan 

P4-Peace / Keamanan 

BIL AGENSI PROGRAM/TINDAKAN 

kepercayaan.8Matlamat kepolisan komuniti 

diperkenalkan adalah untuk menggalakkan strategi 

proaktif melalui perkongsian maklumat jenayah 

indeks oleh komuniti, mentransformasi PDRM 

melalui organisasi kepolisan komuniti dan 

membentuk penyelesaian masalah berkaitan 

pencegahan jenayah indeks.9 Melalui program 

Community Policing ini, pihak polis mendekati 

masyarakat melalui pendekatan santai seperti 

aktiviti ‘Meet and Greet’, ‘Walkabout’ serta ‘Stop and 

talk’. 

 

● Pendekatan ini membolehkan orang ramai 

menerima maklumat secara langsung daripada 

pihak polis semasa pertemuan berlangsung, di 

samping memberi peluang kepada masyarakat 

menyalurkan maklumat berharga yang boleh 

membantu usaha pencegahan jenayah. Selain itu, 

maklum balas yang diterima daripada komuniti 

dapat dijadikan input penting dalam merangka 

strategi keselamatan yang lebih berkesan, sekali 

gus mewujudkan kerjasama yang kukuh antara 

pihak polis dan masyarakat dalam memastikan 

keselamatan dan kesejahteraan bersama. 

 

 

 
8 abdulrahman. (2025, January 15). Community Policing Tambah Baik Kesedaran Kepentingan Keselamatan - 

Malaysiaaktif. Malaysia Aktif. https://malaysiaaktif.my/2025/01/community-policing-tambah-baik-kesedaran-

kepentingan-keselamatan/ 
9 Mamat, M. R., & Burhan , N. A. S. (2023, April 25). Keberkesanan Program Kepolisan Komuniti dalam 

Pencegahan Jenayah di Kawasan Pentadbiran Balai Polis Taman Melawati Ampang [Review of Keberkesanan 

Program Kepolisan Komuniti dalam Pencegahan Jenayah di Kawasan Pentadbiran Balai Polis Taman Melawati 

Ampang ]. e-Bangi: Journal of Social Sciences & Humanities. https://doi.org/10.17576/ebangi.2023.2002.25  

https://doi.org/10.17576/ebangi.2023.2002.25

MEMPERKUKUHKAN KAEDAH PELAKSANAAN DAN 

MENGGIATKAN SEMULA PERKONGSIAN GLOBAL UNTUK 

PEMBANGUNAN MAMPAN 

 

BIL AGENSI PROGRAM/TINDAKAN 

1.  Pejabat Daerah dan 

Tanah Kuala 

Kangsar, Majlis 

Perbandaran Kuala 

Kangsar, 

Kementerian 

Pelancongan, Seni 

dan Budaya 

Malaysia (MOTAC) 

● Pengemaskinian syarat guna tanah dilakukan bagi 

menyokong pembangunan sektor pelancongan 

secara terancang dan mampan. Langkah ini 

bertujuan memastikan pembangunan pelancongan 

dapat dilaksanakan selaras dengan perancangan 

guna tanah, keperluan tempatan serta 

pemeliharaan warisan dan alam sekitar. 
 

● Pelaksanaan inisiatif ini dijangka mampu 

merangsang pembangunan ekonomi setempat 

melalui peningkatan aktiviti pelancongan, 

pewujudan peluang pekerjaan, serta pertumbuhan 

peluang perniagaan dalam kalangan komuniti 

tempatan. 
 

Nota 

* Tindakan yang dinyatakan hanya sebahagian kecil sahaja daripada program-program yang dijalankan oleh 

agensi yang terlibat. 

* Terdapat beberapa SDG yang tidak mempunyai program pelaksanaan kerana agensi yang berkaitan tidak dapat 

hadir dan/atau tiada penerangan yang lebih terperinci tentang tindakan yang sedang dilaksanakan 

Hasil Dapatan Kedua : Cadangan Penyelesaian Isu oleh 

Agensi 

Isu : Pemberdayaan Komuniti Belia 

Keperluan sokongan dan pemberdayaan komuniti belia untuk pembangunan jati diri. 

 

Kekurangan kemudahan dan tempat riadah untuk belia. 

● Komuniti Toh Muay tidak mempunyai kemudahan atau pusat rekreasi yang 

bersesuaian untuk menjalankan latihan. Kos sewaan premis seperti kedai lot 

adalah tinggi. Ini menyukarkan penyediaan tempat latihan yang selamat dan 

tetap. 

 

Ketiadaan dana dalam kelestarian program untuk belia setempat. 

● Ketiadaan dana menyebabkan aktiviti-aktiviti sukar untuk dijalankan secara 

konsisten. Ini juga menyebabkan kekurangan kelengkapan khususnya seperti 

sarung tangan, alat pelindung dan peralatan latihan lain. 

 

Perbincangan penyelesaian isu ini telah dijalankan berdasarkan perincian yang berikut; 

● Cabaran Semasa 

● Cadangan penyelesaian 

● Cabaran yang akan dihadapi 

● Cadangan Penyelesaian kepada cabaran 

● Agensi terlibat 

● SDG berkaitan 

Perbincangan penyelesaian isi ini telah dijalankan berdasarkan kerangka dibawah: 

Isu: Pembangunan Sosial Belia 

 

Pembangunan belia di Padang Rengas berdepan cabaran ketara dari segi kesejahteraan 

fizikal, mental dan sosial, khususnya akibat kekurangan ruang dan platform aktiviti sihat 

yang berterusan dan tersusun. Dalam konteks semasa, aktiviti sukan bukan lagi sekadar 

pengisian masa lapang, tetapi berfungsi sebagai instrumen penting pembentukan jati 

diri, disiplin, nilai kerohanian serta pencegahan masalah sosial. 

 

Komuniti Toh Muay dan Kelab Rengas Muay Thai merupakan contoh inisiatif akar umbi 

yang lahir daripada keperluan sebenar komuniti. Ketiadaan kemudahan riadah yang 

sesuai menyebabkan belia, khususnya pada waktu malam tidak mempunyai pilihan 

aktiviti sihat. Aktiviti seperti futsal hanya boleh dilakukan pada waktu siang kerana 

ketiadaan fasiliti yang kondusif manakala aktiviti seperti sepak takraw pula memerlukan 

perjalanan jauh sehingga ke Lubuk Merbau dan menyukarkan belia tanpa kenderaan. 

 

Pada peringkat awal penubuhannya latihan Muay Thai dijalankan di lot kedai komersial, 

namun terpaksa dihentikan berikutan aduan bunyi bising sehingga lewat malam. 

Kekangan ini memaksa pasukan berpindah ke bawah jambatan berhampiran  Balai Polis 

Padang Rengas sebagai lokasi latihan alternatif yang bersifat sementara dan tidak 

dirancang secara rasmi. 

 

Selain itu, kekurangan dana operasi dan peralatan latihan menjejaskan kesinambungan 

program. Aktiviti ini memerlukan peralatan keselamatan lengkap seperti sarung tangan, 

alat pelindung badan dan ‘punching bag’ yang berkualiti bagi memastikan keselamatan 

peserta khususnya kanak-kanak seawal lima tahun. 

 

Walaupun berdepan dengan pelbagai kekangan, inisiatif ini telah berjaya menarik belia 

dan membawa perubahan ketara terhadap tingkah laku sosial, kesihatan fizikal dan 

pembentukan disiplin diri. Muay Thai bukan sahaja mendidik kekuatan fizikal malah 

menuntut disiplin tinggi seperti penjagaan pemakanan, rehat yang mencukupi, larangan 

penggunaan barang terlarang termasuk rokok serta pengukuhan nilai kerohanian. 

Cabaran Semasa 

Program latihan Muay Thai percuma yang dikendalikan oleh Persatuan Pergerakan Amal 

Bakti Padang Rengas dan Kelab Rengas Muay Thai telah berjalan hampir tiga tahun dan 

kini melibatkan penyertaan belia di pelbagai peringkat; 

● Tahap 1: Kanak-kanak berumur 5 hingga 13 tahun yang memberi    fokus kepada 

asas disiplin, koordinasi dan pembinaan sahsiah. Penyertaan sehingga kini adalah 

seramai 30 orang.  

● Tahap 2: Peserta amatur yang pernah menyertai perlawanan. Keahlian terkini 

seramai 5 orang. 

● Tahap 3: Atlet separa profesional yang bertanding di peringkat lebih tinggi. 

Keahlian terkini seramai 7 orang. 

● Tahap 4 : Atlet profesional yang memerlukan komitmen latihan sehingga 6 jam 

sehari. Keahlian terkini 1 orang. 

 

Pasukan ini telah mencapai kejayaan membanggakan dengan memenangi enam pingat 

emas dan empat pingat perak dalam kejohanan Muay Thai. Beberapa atlet yang turut 

merupakan bekas ‘mat rempit’ yang berjaya keluar daripada aktiviti gejala sosial dan kini 

menjadi ikon perubahan positif dalam komuniti.  

 

Namun cabaran utama yang dihadapi termasuk; 

● Ketiadaan lokasi latihan tetap yang sesuai, selamat dan diiktiraf. 

● Risiko keselamatan kanak-kanak akibat lokasi latihan terbuka. 

● Aduan komuniti berkaitan bunyi bising jika latihan dilakukan berhampiran 

kawasan perumahan. 

● Kekangan mobiliti belia tanpa kenderaan. 

● Kekurangan kemudahan penyimpanan peralatan kerana ‘punching bag’ bersifat 

statik dan sukar dialih. 

● Keperluan pemantauan keselamatan kerana aktiviti melibatkan perhimpunan 

belia. 

 

Berdasarkan hasil perbincangan, terdapat dua cadangan penyelesaian yang dicadangkan 

oleh wakil agensi yang hadir; 

1) Penyelesaian Jangka Pendek 

2) Penyelesaian Jangka Panjang 

Cadangan Penyelesaian Jangka Pendek 

Menggunapakai Infrastruktur Sedia Ada di Kawasan Bawah Jambatan. 

Bagi penyelesaian segera, penggunaan kawasan bawah jambatan berhampiran Balai 

Polis Padang Rengas dicadangkan untuk diteruskan dan diformalkan sebagai lokasi 

latihan Muay Thai dan aktiviti seni bela diri komuniti. Cadangan ini mengambil kira realiti 

semasa di lapangan, keperluan mendesak belia serta kekangan kewangan dan 

infrastruktur sedia ada. 

 

Pemilihan kawasan bawah jambatan adalah berdasarkan justifikasi utama 

● Lokasi ini telah digunapakai secara konsisten tanpa menimbulkan isu 

keselamatan kritikal. Ini menunjukkan tahap penerimaan secara tidak langsung 

oleh komuniti setempat serta kesesuaian lokasi tersebut untuk aktiviti fizikal 

berintensiti tinggi. 

● Kedudukan yang agak jauh daripada kawasan perumahan mengurangkan risiko 

aduan bunyi bising pada waktu malam.  

● Penggunaan kawasan ini membolehkan latihan dijalankan secara fleksibel tanpa 

kekangan masa operasi seperti dewan orang ramai, sekaligus memberi ruang 

kepada atlet separa profesional dan profesional yang memerlukan tempoh 

latihan lebih panjang dan berjadual. 

 

Skop Cadangan Pelaksanaan 

● Kebenaran Rasmi dan Penyelarasan Agensi.  

- Penggunaan kawasan bawah jambatan perlu diformalkan melalui kebenaran 

bertulis daripada Jabatan Kerja Raya (JKR) selaku agensi penyelenggara.  

- Kebenaran ini penting bagi mengelakkan isu penguatkuasaan di masa hadapan 

serta memberi legitimasi kepada aktiviti komuniti yang sedang berjalan.  

- Pada masa yang sama penyelarasan bersama Pihak Berkuasa Tempatan, Majlis 

Perbandaran Kuala Kangsar diperlukan bagi memastikan permit penggunaan, 

kawalan keselamatan dan pematuhan peraturan tempatan dapat dilaksanakan 

secara berhemah tanpa menjejaskan aktiviti. 

● Pembinaan Struktur Sementara dan Tidak Kekal.  

- Bagi meningkatkan keselamatan dan kecekapan operasi, pembinaan struktur 

sementara yang tidak melibatkan binaan kekal termasuk pagar keselamatan bagi 

mengawal keluar masuk kawasan latihan, stor peralatan serta penandaan zon 

latihan yang jelas bagi mengelakkan risiko kecederaan.  

- Pembinaan sementara ini selari dengan keperluan JKR, meminimakan implikasi 

kos serta memudahkan penyesuaian sekiranya lokasi alternatif dikenal pasti pada 

masa hadapan. 

● Khidmat Nasihat Teknikal JKR.  

- JKR dicadangkan untuk memberi khidmat nasihat teknikal berkaitan aspek 

keselamatan struktur, pencahayaan, aliran trafik serta pengurusan risiko.  

- Panduan teknikal ini penting bagi memastikan lokasi latihan mematuhi 

keperluan asas keselamatan khususnya kerana melibatkan kanak-kanak seawal 

umur 5 tahun dan peralatan latihan berimpak tinggi. 

● Aspek Keselamatan dan Kawalan Aktiviti.  

- Memandangkan aktiviti melibatkan kumpulan belia yang ramai, aspek 

keselamatan perlu diberi penekanan khusus. Ini termasuk kawalan akses bagi 

mengelakkan kemasukan individu luar tanpa kebenaran, penetapan waktu latihan 

yang jelas, serta penyelarasan dengan PDRM bagi tujuan pemantauan dan 

sokongan keselamatan apabila perlu.  

- Pendekatan ini bukan sahaja melindungi peserta malah meningkatkan keyakinan 

ibu bapa, komuniti setempat terhadap keselamatan aktiviti yang dijalankan. 

 

Berdasarkan hasil perbincangan dan maklum balas awal daripada agensi teknikal yang 

terlibat, tiada halangan teknikal daripada pihak Jabatan Kerja Raya (JKR), Pejabat Daerah 

dan Tanah (PDT) serta Pihak Berkuasa Tempatan (PBT) terhadap cadangan penggunaan 

kawasan bawah jambatan sebagai lokasi latihan Muay Thai secara sementara dan tidak 

kekal. 

 

Pihak agensi yang hadir menyokong pelaksanaan aktiviti pembangunan belia dan sukan 

komuniti walau bagaimanapun sokongan ini tertakluk kepada pematuhan prosedur 

pentadbiran dan peraturan sedia ada dan perlu mengemukakan permohonan rasmi 

untuk tujuan; 

● Mendapatkan kebenaran bertulis penggunaan tapak. 

● Penyelarasan permit penggunaan sementara. 

● Penetapan syarat keselamatan dan tempoh penggunaan. 

 

Dengan pengesahan rasmi tersebut, agensi teknikal boleh memainkan peranan masing-

masing dalam memberi khidmat nasihat, pemantauan dan sokongan berterusan, 

sekaligus memastikan aktiviti dapat diteruskan secara sah, selamat dan mampan 

sehingga penyelesaian jangka panjang dilaksanakan. 

 

Implikasi dan Manfaat Jangka Pendek 

Pelaksanaan penyelesaian jangka pendek ini dijangka memberi manfaat segera 

antaranya; 

● Menyediakan ruang aktiviti selamat dan konsisten untuk belia. 

● Mengurangkan risiko  gejala sosial melalui pengisian masa malam yang positif. 

● Mengukuhkan pembangunan disiplin diri dan sahsiah belia. 

● Mengoptimumkan penggunaan ruang awam sedia ada tanpa kos pembangunan 

tinggi. 

 

Pendekatan ini bersifat praktikal, kos rendah dan realistik untuk dilaksanakan dalam 

tempoh segera. Ia juga berfungsi sebagai penyelesaian peralihan sementara (transitional-

solution) sementara perancangan pembangunan kemudahan sukan yang lebih 

komprehensif dilaksanakan dalam jangka masa panjang. 

 

Cadangan Penyelesaian Jangka Panjang 

Pembangunan Kompleks Sukan/ Dewan Tempur Bersepadu Kuala Kangsar 

Bagi memastikan penyelesaian yang mampan, berimpak tinggi dalam tempoh jangka 

panjang, agensi yang hadir mencadangkan pembangunan sebuah Kompleks Sukan atau 

Dewan Tempur Bersepadu di atas tanah milik kerajaan negeri dengan keluasan anggaran 

20 ekor, yang dikenalpasti terletak berhampiran dengan GIATMARA (tidak dinyatakan 

secara jelas lokasi sebenar tapak yang dicadangkan). 

 

Pembangunan kompleks ini bertujuan untuk menyediakan sebuah kemudahan sukan 

khusus yang dapat menempatkan pelbagai disiplin seni bela diri dan aktiviti 

pembangunan belia dalam satu lokasi bersepadu. 

 

Pendekatan bersepadu ini bukan sahaja menyelesaikan isu ketiadaan gelanggang Muay 

Thai yang sesuai dan kekal, malah menangani masalah lebih luas melibatkan seni 

mempertahankan diri lain yang kini terpaksa menumpang di tanah persendirian atau 

kemudahan sementara. Situasi ini menjadikan aktiviti berisiko untuk dihentikan secara 

tiba-tiba apabila berlaku pertukaran pemilikan tanah, kematian pemilik atau perubahan 

guna tanah. 

 

Pembangunan dewan tempur bersepadu ini berpotensi menjadi pusat rujukan dan 

latihan di peringkat daerah dan negeri, sekaligus membuka ruang kepada penganjur 

kejohanan, program bakat muda, latihan jurulatih serta penglibatan komuniti yang lebih 

meluas. Ia juga memberi peluang kepada belia tempatan untuk membina laluan kerjaya 

dalam bidang sukan, sama ada sebagai atlet, jurulatih, pengadil atau pengurus sukan. 

 

Cabaran Penyelesaian 

Cabaran utama yang akan dihadapi adalah kos pembinaan dan penyelenggaraan yang 

tinggi khususnya bagi kemudahan dewan tempur yang memerlukan spesifikasi 

keselamatan, pencahayaan, sistem pengudaraan dan kemudahan sokongan yang 

memadai. Selain itu, kos penyelenggaraan jangka panjang juga perlu diambil kira bagi 

memastikan kemudahan tidak terbiar atau rosak selepas di bangunkan. 

 

Tapak cadangan juga berpotensi memerlukan kerja tanah dan perataan kawasan 

berbukit yang boleh meningkatkan kos dan tempoh pelaksanaan projek. Aspek 

perancangan tapak dan reka bentuk perlu dibuat dengan teliti bagi meminimumkan 

impak alam sekitar serta memastikan kebolehlaksanaan teknikal. 

 

Cabaran lain termasuk kemungkinan aduan bunyi bising sekiranya lokasi tidak dirancang 

dengan strategik terutamanya bagi aktiviti latihan dan kejohanan yang melibatkan bunyi 

dan pergerakan orang ramai. Hal ini memerlukan perancangan zon guna tanah dan reka 

bentuk akustik yang sesuai. 

 

Selain itu, isu penentuan agensi peneraju (lead agency) turut menjadi cabaran 

memandangkan pembangunan sukan melibatkan pelbagai pihak seperti Kementerian 

Belia dan Sukan, Majlis Sukan Negara, kerajaan negeri dan pihak berkuasa tempatan. 

Ketiadaan agensi peneraju yang jelas boleh menjejaskan koordinasi, kelulusan dan 

pelaksanaan projek. 

 

Walaupun permohonan peruntukan telah dikemukakan sebelum ini, kekangan kelulusan 

dana kekal menjadi cabaran utama kepada agensi. Tanpa peruntukan yang mencukupi 

dan berfasa, projek berisiko untuk tertangguh atau dilaksanakan secara tidak 

menyeluruh. Tambahan pula, akan berlaku risiko kegagalan projek sekiranya kemudahan 

yang dibina tidak dimanfaatkan sepenuhnya akibat ketiadaan pelan operasi, pengurusan 

dan program berterusan. 

 

Cadangan Penyelesaian Cabaran 

Bagi memastikan cadangan pembangunan kompleks sukan ini dapat dilaksanakan 

secara berkesan dan mampan, beberapa langkah penyelesaian dicadangkan seperti 

berikut; 

 

1. Penubuhan satu jawatankuasa khas pelbagai agensi dicadangkan bagi 

menyelaras keseluruhan aspek perancangan dan pelaksanaan projek. 

Jawatankuasa ini berperanan menyelaras isu status tanah, kelulusan teknikal, 

permit, peruntukan kewangan serta model operasi dan penyelenggaraan 

kemudahan selepas siap dibangunkan. 

2. Penetapan satu agensi peneraju yang jelas seperti Kementerian Belia dan Sukan 

(KBS) atau Majlis Sukan Negara (MSN) adalah penting bagi memastikan hala tuju, 

koordinasi dan akauntabiliti projek. Agensi peneraju ini akan bertindak sebagai 

focal point antara kerajaan negeri, agensi teknikal dan komuniti pengguna. 

3. Reka bentuk kompleks dicadangkan menggunakan konsep dewan pelbagai guna 

bagi memaksimumkan penggunaan kemudahan sepanjang tahun. Pendekatan ini 

membolehkan kompleks digunakan untuk pelbagai aktiviti sukan, latihan, 

program komuniti dan acara berkala, seterusnya meningkatkan pulangan sosial 

dan ekonomi berbanding pembangunan kemudahan khusus yang terhad 

penggunaannya. 

4. Penglibatan PDRM dicadangkan bagi tujuan pemantauan keselamatan, kawalan 

aktiviti dan pencegahan pengaruh negatif seperti gengstarisme atau 

penyalahgunaan aktiviti sukan.  Penglibatan ini penting untuk memastikan aktiviti 

sukan kekal sebagai platform pembangunan belia yang positif dan terkawal. 

5. Penglibatan MPKK dan komuniti setempat adalah kritikal bagi meningkatkan 

penerimaan sosial terhadap pembangunan kompleks ini. Libat urus awal dengan 

komuniti dapat mengurangkan risiko bantahan, membina rasa memiliki dan 

memastikan kemudahan yang dibangunkan benar-benar memenuhi keperluan 

setempat. 

 

Sokongan dan Pembiayaan APPGM-SDG 

Program pembangunan belia melalui aktiviti Muay Thai di Padang Rengas telah 

menerima sokongan kewangan awal melalui pemberian geran berjumlah RM40,000 oleh 

APPGM-SDG kepada Pusat Latihan Muay Thai Padang Rengas. Sokongan ini telah 

membantu mengurangkan kekangan utama yang dihadapi pasukan khususnya berkaitan 

kekurangan peralatan latihan dan aspek keselamatan peserta. 

 

Peruntukan geran tersebut telah dimanfaatkan secara berfokus untuk pembelian 

peralatan latihan dan keselamatan seperti sarung tangan, alat pelindung badan serta 

peralatan sokongan lain yang diperlukan bagi memastikan latihan dapat dijalankan 

secara lebih selamat, berstruktur dan konsisten. Hasil daripada sokongan ini, pusat 

latihan kini berkeupayaan menampung sehingga 30 orang peserta dalam satu-satu masa 

berbanding kapasiti yang lebih terhad sebelum ini. 

Sokongan kewangan ini bukan sahaja meningkatkan kualiti latihan malah memperkukuh 

keyakinan ibu bapa dan komuniti terhadap keselamatan serta keberkesanan program 

yang dijalankan. Ia juga membolehkan penyertaan belia diperluaskan tanpa 

membebankan komuniti setempat dengan kos penyertaan yang tinggi, selari dengan 

matlamat menjadikan sukan sebagai medium pembangunan belia yang inklusif. 

 

Selain sokongan kewangan, komitmen dan kehadiran wakil agensi teknikal dan 

berkepentingan dalam sesi perbincangan telah membuka ruang kepada penyelesaian 

pentadbiran yang lebih pantas dan praktikal. Isu penggunaan lokasi latihan di bawah 

jambatan, yang merupakan keperluan mendesak bagi kesinambungan aktiviti, 

berpotensi diselesaikan melalui penyelarasan antara agensi tanpa memerlukan proses 

dokumentasi yang panjang atau kelulusan dasar baharu. Pendekatan ini menunjukkan 

bahawa sokongan bukan kewangan seperti kebenaran penggunaan tapak, khidmat 

nasihat teknikal dan pemantauan keselamatan adalah sama penting dengan peruntukan 

dana dalam memastikan kelangsungan program. 

 

      

 

 

 

Potensi Pembiayaan Masa Hadapan 

Bagi memastikan kelestarian program dalam jangka sederhana dan panjang, beberapa 

sumber pembiayaan masa hadapan boleh dipertimbangkan secara berfasa dan 

berstrategi. Antaranya termasuk peruntukan dan geran di bawah Kementerian Belia dan 

Sukan (KBS) serta Majlis Sukan Negara (MSN) bagi tujuan pembangunan infrastruktur 

asas, latihan atlet dan pembangunan bakat. Di peringkat kerajaan negeri, sokongan 

melalui Pejabat Setiausaha Kerajaan negeri Perak (SUK), Unit Perancangan Ekonomi 

Negeri (UPEN), Institut Darul Ridzuan (IDR) dan inisiatif kesejahteraan sosial seperti Perak 

Sejahtera boleh diteroka khususnya bagi projek yang memberi impak langsung kepada 

pembangunan belia, pengurangan gejala sosial dan peningkatan kesejahteraan 

komuniti. 

Simbolik Majlis Penyerahan Training-Kit Muay Thai kepada Rakan Solusi  

Selain itu, kerjasama dengan sektor swasta melalui program Tanggungjawab Sosial 

Korporat (CSR) juga berpotensi menjadi sumber sokongan kewangan dan bukan 

kewangan, sama ada dalam bentuk penajaan peralatan, penambahbaikan kemudahan 

atau sokongan program kejohanan dan latihan. Pendekatan ini dapat mengurangkan 

kebergantungan sepenuhnya kepada dana kerajaan di samping membina jaringan 

kerjasama yang lebih luas. Bagi memastikan ketelusan dan keberkesanan penggunaan 

dana, sebarang pembiayaan masa hadapan dicadangkan untuk disokong dengan pelan 

pelaksanaan yang jelas, penetapan indikator prestasi (KPI) serta mekanisme pemantauan 

bersama agensi berkaitan.  

 

Senarai SDG; 

 

                                                           

 

 

 

 

 

Senarai Agensi Terlibat; 

Penglibatan agensi yang dicadangkan adalah secara berfasa, selaras dengan keutamaan 

isu, tahap pelaksanaan dan keperluan teknikal. 

 

Agensi Peringkat Daerah; 

● Jabatan Kerja Raya (JKR) 

● Pihak Berkuasa Tempatan (PBT) 

● Pejabat Daerah dan Tanah (PDT) 

● Polis Diraja Malaysia (PDRM) 

● Kementerian Belia dan Sukan (KBS), Daerah 

 

Agensi Peringkat Negeri dan Persekutuan; 

● Kementerian Belia dan Sukan (KBS) 

● Majlis Sukan Negara (MSN) 

● Setiausaha Kerajaan Negeri (SUK), Negeri Perak 

● Unit Perancang Ekonomi Negeri (UPEN) 

● Institut Darul Ridzuan (IDR) 

● Inisiatif Perak Sejahtera 

● Exco Belia dan Sukan Negeri 

● Parlimen Padang Rengas 

BAHAGIAN 4: 
Penutup 
Penutup 

Secara keseluruhan, isu pembangunan belia melalui aktiviti Muay Thai di Padang Rengas 

mencerminkan keperluan mendesak kepada pendekatan yang lebih bersepadu, praktikal 

dan berasaskan realiti komuniti setempat. Inisiatif yang telah digerakkan oleh komuniti 

bukan sahaja membuktikan keupayaan belia untuk berubah ke arah yang positif, malah 

menunjukkan potensi besar sukan sebagai medium pembangunan sahsiah, disiplin dan 

kesejahteraan sosial. 

 

Cadangan penyelesaian jangka pendek melalui guna pakai infrastruktur sedia ada serta 

perancangan jangka panjang pembangunan kompleks sukan bersepadu menyediakan 

laluan yang realistik dan mampan ke arah penyelesaian pentadbiran yang cekap serta 

belia berimpak tinggi di peringkat daerah dan negeri. 

 

Sehubungan itu,  kerjasama berterusan antara kerajaan persekutuan, kerajaan negeri, 

pihak berkuasa tempatan, agensi keselamatan dan komuniti setempat amat penting bagi 

memastikan usaha pembangunan belia ini dapat direalisasikan  secara inklusif, selamat 

dan berkesan. Pelaburan dalam pembangunan belia hari ini bukan sahaja membentuk 

atlet berprestasi, tetapi juga melahirkan generasi masa depan yang berdisiplin, berdaya 

saing dan menyumbang secara positif kepada masyarakat dan negara.



 

 

Bengkel Pembangunan Kapasiti Kepimpinan Matlamat Pembangunan Mampan anjuran Unit 

Pembangunan Kapasiti, Jabatan Penyelarasan Kawasan Parlimen, APPGM-SDG merupakan satu inisiatif 

untuk memperkukuh penyetempatan Matlamat Pembangunan Mampan (SDG) melalui penglibatan 

pemegang taruh di peringkat kawasan parlimen. Bengkel ini berasaskan pendekatan setempat yang 

menekankan pemahaman terhadap realiti, keperluan, cabaran dan potensi komuniti sebagai asas 

kepada pembangunan penyelesaian yang lebih responsif dan mampan.  

 

Sepanjang tahun 2025, bengkel ini telah melibatkan 32 kawasan Parlimen, dengan 4 kawasan 

digabungkan berdasarkan pertimbangan pentadbiran di bawah pihak berkuasa tempatan yang sama. 

Hasilnya, sebanyak 28 siri bengkel telah dilaksanakan, menghimpunkan ahli-ahli parlimen, agensi 

kerajaan, pihak berkuasa tempatan, komuniti dan pelbagai pemegang taruh dalam usaha mengenal 

pasti isu, memahami cabaran serta meneroka penyelesaian yang bersesuaian dengan konteks 

setempat. Bengkel ini telah menyediakan ruang dialog dan pembelajaran bersama bagi mengenalpasti 

isu pembangunan setempat, memahami cabaran semasa, meneliti intervensi sedia ada serta 

meneroka cadangan penyelesaian dan peluang kerjasama. 

 

Laporan Bengkel Pembangunan Kapasiti Kawasan Parlimen 2025 ini menghimpunkan dapatan utama 

daripada proses tersebut dan disusun mengikut zon bagi mengenalpasti isu, cabaran dan tema yang 

merentasi kawasan parlimen, di samping mengekalkan keunikan konteks setiap lokaliti. Dapatan yang 

dikemukakan mencerminkan pengalaman dan perspektif pemegang taruh di lapangan serta 

memberikan gambaran tentang keutamaan pembangunan yang dikenal pasti di peringkat setempat. 

 

Selain menjadi terbitan rujukan pelaksanaan program, laporan ini berfungsi sebagai sumber 

pengetahuan dan bukti setempat yang dapat menyokong perbincangan berkaitan perancangan, 

penyelarasan antara agensi, pembangunan intervensi dan tindakan susulan. Ia turut mengetengahkan 

kepentingan pendekatan merentas sektor dalam menangani isu pembangunan yang saling berkait 

serta keperluan untuk memperkukuh hubungan antara pemegang taruh, dan membuka ruang kepada 

tindakan yang lebih berasaskan bukti.  

